
tresna marang Gusti Jésus, isih adjeg paḍa nganti-anti marang rawuhé Gusti klawan nitih mégané langit kaja nalika sumengkané menjang ing swarga.

Para kagungané Gusti Jésus klawan sabar enggoné paḍa nganti-anti, awit paḍa ngerti, jèn pangandikané Gusti iku mesṭi bakal kelakon, lan ing tembé Gusti Jésus bakal rawuh ngagem pangwasa lan kamuljan geḍé, lan wong ing sadjagad kabèh bakal paḍa njawang marang Pandjenengané.

Wong-wong sing paḍa ora tresna lan pratjaja marang Gusti Jésus, bakal paḍa njawang marang Pandjenengané klawan wedi kang banget.

Kosokbaliné wong-wong sing paḍa wanuh marang Djuru Slamet lan Panebusé, bakal pada njawang marang Pandjenengané klawan kabungahan geḍé.

Dinané Gusti, dina kang geḍé, mesṭi bakal tumeka.


TUMEḌAKÉ ROH SUTJI

ING kuṭa Jerusalèm ana rijaja manèh, jaiku rijaja Pentékosta. Ing dalan-dalan kebak wong sing paḍa teka saka ing désa ngadésa, ndilir lakuné ngener menjang ing padaleman sutji. Palatarané padaleman sutji djedjel rijel wong-wong sing paḍa arep saos kurban. Wong-wong mau paḍa ngladèkaké roti kanggo pisungsung gojangan rong idji saka ing omahé ḍéwé-ḍéwé, iku minangka pisungsung wiwitaning panènan. Sawisé ditampani déning imam, pisungsung mau bandjur digojangaké lan wekasané katumpangaké ana ing misbjah, ésṭané kaja ngundjukaké pisungsung marang Allah minangka tjihnaning panuwun sokur. Sawisé mengkono bandjur ana unining nafiri binarung ing swaraning pamudji, ing kono saumat kabèh bandjur paḍa sudjud saos bekti ana ing ngarsané Allah .... Rijaja Pentékosta iku udjubé saos sukur marang Allah sawisé rampung panèn gandum utawa panèn anggur lan woh-wohan lijané. Mulané wong-wong saka désa ngadésa paḍa buḍal menjang Jerusalèm kambi nggawa pisungsung wiwitaning panèn arep disaosaké ana ing padaleman sutji. Undjuké saumat kabèh marang Allah wosé mengkéné: „Sadaja ingkang sami tumuwuh, sadaja ingkang sami kaunḍuh, punika sadaja peparing Tuwan, ḍuh Allah!”

Jèn pinudju rijaja Pentékosta wong Jahudi sing paḍa teka ing kuṭa Jerusalèm, ora ngemungaké sing paḍa manggon ing wilajah Palestina baé, nanging ija sing paḍa manggon ing tanah lija, ora ngétung adoh utawa tjeḍak. Mulané ing sadjeroné kuṭa raméné ora djamak, mangka sing tekané saka tanah mantja, gunemané ija wis nganggo basa mantja lan ora mung basa sawarna.

Raméné saiki paḍa karo sèket dina kepungkur, nalika ing Jerusalèm ana rijaja Paskah, nalika .... ija nalika ing Jerusalèm ana lelakon sing nggegirisi, sing pantogé ana ing pepunṭuk Golgota lan ing patamanané Jusup Arimatéa, nanging wong ing Jerusalèm wis ora ana sing kélingan marang lelakon mau .. Jésus Nasarani? .... Wong ing Jerusalèm wis ora ana sing ngutjap ngrasani.

Udjaré para imam: „Kuduné ija mengkono!”

NANGING ana ing salah sawidjining omah ora adoh saka padaleman sutji para sekabat lan para mitrané Gusti Jésus paḍa ngumpul, paḍa bebarengan ngrijajakaké rijaja Pentékosta, apadéné ngundjukaké panuwun sokur marang Allah déné wis paring wuluwetuning bumi minangka redjekiné umat kagungané.

Sepuluh dina kepungkur Gusti Jésus sumengka menjang swarga sarta nilari prasetya jèn bakal ngintunaké Djuru Pirembag, jaiku Sang Roh Sutji, supaja njulihi Pandjenengané mulang-muruk lan ngajomi para kagungané. Sasuwéné paḍa nganti-anti rawuhé Djuru Pirembag para sekabat dalah sakanṭiné kabèh paḍa ngumpul lan saben dinané tansah paḍa andon rukun lan tresna-tinresnan, manut miturut ḍawuhé Gustiné. Lan samangsa paḍa ndedonga bebarengan, wong-wong rasané kaja-kaja dadi luwih tjeḍak karo Gusti Djuru Slameté.

Para sekabat mau ija paḍa ndeleng untabing wong golongan sing paḍa pating dlidir, nanging émané wong akèh mau paḍa ora ngerti apa sing dadi gémbolaning atiné para sekabat. Sadjatiné para sekabat mau wis paḍa kumatjélu arep nganḍani lan njritani bab kabungahan geḍé sing sumimpen ana ing atiné, jaiku jèn sing asma Jésus Nasarani iku sanjata djumeneng Sang Mesih sing diprasetyakaké wiwit djaman kuna mula, lan jèn Pandjenengané saiki uga kwasa lan kersa njlametaké saben wong sing pratjaja marang Pandjenengané.

Nanging para sekabat saiki durung diparengaké mbabar apa sing isih kineker kanggo wong akèh, nganti tumeka waktuné Gusti Jésus nuhoni prasetyané. Saiki para sekabat isih lola, djalaran ditilar Gustiné menjang swarga, mangka Sang Djuru Pirembag durung rawuh.

NANGING mbeneri rijaja Pentékosta mau, ing sawidjining dina wajah ésuk, ana lelakon sing ngéram-éramaké: Rohé Allah rawuh dedalem ana ing atiné para manusa.

Ing dina iku dumadakan ana swara gumrubug

